
Orqan transplantasiyası 
proqramı uğurla icra olunur
7 aylıq körpəyə qaraciyər və 4 yaşlı uşağa 
böyrək köçürülüb 

2008-ci ilin dekabrında 
Azərbaycanda ilk dəfə olaraq 

canlıdan canlıya qaraciyər köçürülməsi 
əməliyyatı keçirilib. Bununla ölkəmizdə, 
eləcə də Cənubi Qafqazda orqan 
transplantologiyasının əsası qoyulub. 

Müsahibimiz– həmin əməliyyatı icra et-
miş, ölkəmizdə transplantologiya sahəsinin 
inkişafında, bu sahədə milli kadrların 
yetişdirilməsinə böyük əməyi olan Mərkəzi 
Gömrük Hospitalının Cərrahiyyə və orqan 
tarnsplantasiyası şöbəsinin rəisi, tibb üzrə 
fəlsəfə doktoru Mircəlal Kazımi söhbətimizə 
bu uğurundan başladı: 

– Doğrudur, bu əməliyyatla ölkəmizdə 
orqan transplantologiyasının əsası qoyuldu. Bu 
hadisə mənim üçün unudulmaz bir tarix olmaq-
la yanaşı, dövlətimizin sosial-iqtisadi və digər 
layihələrdə olduğu kimi, səhiyyə sahəsində də 
regionda yeni bir ilkə imza ilə ikiqat qürurverici 
oldu. Təbii ki, bu əməliyyatın icra olunması-
na qədər müəyyən çətinlikləri aşdıq, həm də 
böyük bir təçrübi yol keçdik. 

– Mümkünsə, bu barədə bir az ətraflı 
danışın...

– Azərbaycan Tibb Universitetinn 
məzunuyam. Bir müddət ATU-nin ümumi 
cərrahiyyə kafedrasında çalışdım. Daha sonra 
Türkiyənin Egey Universitetində uzmanlıq 
təhsilimi davam etdirdim. Egey Universitetinin 
Ümumi Cərrahiyyə və Orqan Transplantasiyası 
Mərkəzi, o cümlədən Qaraciyər Transplantasi-
yası Mərkəzi Avropada canlıdan canlıya ən çox 
qaraciyər transplantasiyasının icra olunduğu 
məşhur mərkəzdir. Burada aparıcı mütəxəssis 
və qaraciyər transplantasiyası proqramının 
məsul əməkdaşlarından biri kimi çalışdım, 
geniş bilik və təcrübə əldə etdim. 

Qeyd etdim ki, təhsil aldığım dövrdə 
10-a yaxın rayonu özündə birləşdirən Egey 
bölgəsində beyin ölümü olan şəxslərdən 
orqanların alınması komandasının da rəhbəri 
kimi fəaliyyət göstərirdim. Xüsusi ayrılmış 
nəqliyyat vasitələri, uzaq məsafələrə isə 
helikopterlər vasitəsi ilə gedərək orqanlarını 
bağışlamış donorlar üzərində əməliyyatı icra 
edir və fəaliyyət göstərdiyim mərkəzdə onların 
transplantasiyasını həyata keçirirdim. Bütün 
tibb sahələri, xüsusilə transplantalogiya bu 
sahədə ciddi təhsil və xüsusi təcrübə tələb 
edir. Bu sahənin qısamüddətli kurslarla və ya 

kənardan izləməklə öyrənilməsi mümkün deyil.
Egey Universitetində azərbaycanlı 

həkimlərin təhsil almalarına da dəstək 
göstərmişdim. Hazırda bu həkimlər ölkəmizdə 
və xaricdə fəaliyyətlərini uğurla davam 
etdirirlər. 2008-ci ildə Mərkəzi Neftçilər 
Xəstəxanasının mərhum baş həkimi Fəxrəddin 
Cavadovun dəvəti ilə Bakıya gəldim və 2008-ci 
ilin 12 dekabrında Azərbaycanda və Cənubi 
Qafqazda ilk dəfə qaraciyər transplantasiyası 
əməliyyatını uğurla icra etdik.

– Bu, Azərbaycanda ilk orqan 
köçürülməsi idimi?

– 1970-ci illərdə mərhum akademik 
Mirməmməd Cavadzadə ölkəmizdə böyrək 
transplantasiyası əməliyyatları üzrə işlərə 
başlamışdı. Lakin nədənsə, bu işlər davam 
etdirilməmişdi. 2010-cu ildə isə Azərbaycanda 
böyrək transplantasiyası əməliyyatları 
tərəfimizdən həyata keçirilməyə başlandı. 
Bu sahədə peşəkar komanda formalaşdı, 
rezidentlərin yetişdirilməsi istiqamətində işlərə 
başlanıldı. Yeri gəlmişkən qeyd edim ki, trans-
plantasiya əməliyyatlarının icrası komanda 
işidir. Həkimlərimiz Türkiyədə, Yaponiyada, 
İngiltərədə təhsil almış peşəkarlardır. 

Bu işdə dövlətimizin dəstəyinin böyük rolu 
var. Dövlətimizin dəstəyi ilə yerli mütəxəssislər, 
həkimlər və tibb bacıları üçün Türkiyədə birillik 
kurslar təşkil edildi. Həmin dövrdə Mərkəzi 
Neftçilər Xəstaxənasının maddi-texniki bazası 
yeniləndi. Heydər Əliyev Fondunun vitse-
prezidenti Leyla xanım Əliyevanın iştirakı ilə 
Mərkəzi Neftçilər Xəstəxanasında yeni şöbə 
açıldı. Bu, dövlətimizin Azərbaycan xalqına 
töhfəsi, transplantalogiya sahəsinin inkişafına 
verdiyi dəyər idi. Sonrakı illərdə peşəkar kadr-
lar hazırlandı, yerli mütəxəssislər bu işlərə cəlb 
olundu. Lazımi komanda formalaşdırıldı və 
bugünədək fəaliyyətini uğurla davam etdirir.

– Orqan transplantasiyası sahəsinin il-
kin mütəxəssisi kimi bəs indi neyləyirsiniz?

– 2018-ci ildən fəaliyyət göstərdiyim 
Mərkəzi Gömrük Hospitalı koronavirusdan 
əziyyət çəkən xəstələrin xidmətindədir. Bu 
istiqamətdə ciddi tədbirlər görülür və ölkəmizin 
ən qabaqcıl xəstəxanalarından biri kimi bu 
mübarizəyə kömək göstərilir. COVİD-19 
pandemiyası ilə bağlı ilk vaxtlar müəyyən 

çətinliklərimiz oldu. Bütün bunlara baxmaya-
raq, fəaliyyətimizi yüksək səviyyədə davam 
etdiririk. Fəaliyyətimiz canlı donor şansı 
olan xəstələr üzərində qaraciyər və böyrək 
transplantasiyası əməliyyatlarının həyata 
keçirilməsindən ibarətdir. Bu günə qədər 1500-
ə yaxın orqan transplantasiyası əməliyyatı icra 
olunub. Qürur hissi ilə qeyd etmək istəyirəm 
ki, təcrübə və biliyimiz sayəsində bütün yaş 
qruplarından olan xəstələri uğurla əməliyyat 
etmişik. 

Ən azyaşlı pasientimiz anasının donor-
luğu ilə 7 aylıq körpə üzərində qaraciyər 
transplantasiyası və 4 yaşlı uşaq üzərində 
böyrək transplantasiyası əməliyyatlarıdır. Ən 
mürəkkəb hadisə 7 yaşlı uşaq üzərində həm 
qaraciyər transplantasiyası, həm də açıq ürək 
əməliyyatının keçirilməsi oldu. Bu dünyada 
nadir bir əməlyat idi. Digər bir xəstə üzərində 
isə qaraciyər transplantasiyası və ürəyin aorta 
qapağının dəyişdirilməsi uğurla icra olundu.

Bu gün orqan transplantasiyası sahəsində 
nəinki ölkədə, həm də regionda liderliyimi-
zi qoruyub saxlamışıq. Digər tərəfdən, ən 
çox diqqət edilməli məqam donora zərər 
yetirilməməsidir. Böyrək donoru əməliyyatlarını 
laparoskopik (qapalı) üsulla həyata keçiririk. 
Bu üsul donorların kiçik bir dəlikdən əməliyyat 
olunmasına və 3–5 gün sonra normal həyat 
fəaliyyətinə qayıtmasına imkan verir. Peşəkar 
komandamız tərəfindən regionda ilk dəfə 
donordan qaraciyər götürülməsi əməliyyatı 
laparoskopik yolla icra edilib.

Bir xəstəyə eyni anda həm qaraciyər, həm 
də böyrək transplantasiyası, digər bir xəstəyə 
iki donordan dual qaraciyər transplantasiyasını 
məhz biz həyata keçirmişik. Orqan çatışmazlı-
ğı bütün dünyada ciddi problemdir. Qan qrup-
ları uyğun olmayan xəstələr arasında donorla-

rını dəyişərək çarpaz orqan transplantasiyası 
həyata keçirilir. Bu günədək təxminən 16-ya 
yaxın xəstə üzərində çarpaz orqan transplan-
tasiyası əməliyyatı mümkün olub.

– Qarşılaşdığınız problemlər, çatışmaz-
lıqlar varmı? Onların aradan qaldırılması 
üçün hansı işlər görülür?

– Əlbəttə, hər bir sahədə olduğu kimi, 
bizdə də müəyyən çatışmazlıqlar mövcuddur. 
Yalnız canlı donorlardan orqan götürülməsi 
ilə transplantoloji əməliyyatları icra edirik. Bu 
isə məhdud sayda insanın sağlamlığa qovuş-
ması deməkdir. Ağciyər, ürək, mədəaltı vəzi, 
o cümlədən canlı donoru olmayan insanlar 
üçün qaraciyər və böyrək əməliyyatlarını 
da icra etmək üçün meyitlərdən orqanların 
götürülməsi tələb olunur. Ölkə Prezidenti 
cənab İlham Əliyevin 2020-ci ildə imzaladığı 
fərmanla “İnsan orqan və (və ya) toxumasının 
transplantasiyası haqqında” qanun yeniləndi, 
daha da mükəmməlləşdirildi. Bu qanuna 
əsasən, 2022-ci ildən bu istiqamətdə işlərə 
start veriləcək. Düşünürəm ki, yaxın gələcəkdə 
meyit orqanlarından da istifadə edərək orqan 
transplantasiyası əməliyyatlarını icra edəcəyik.

İşçi qrupunun üzvlərindən biri kimi, bu 
qanunun yenidən işlənilməsində birbaşa 
iştirak etdim. Buna görə də, əminəm ki, 
həm həkimlərimiz, həm də dövlətimiz meyit 
orqanından istifadə edərək transplantoloji 
əməliyyatların həyata keçirilməsinə maraqlıdır. 
Bu maraq dövlətin öz vətəndaşının sağlamlığı-
na olan diqqətindən irəli gəlir. Bu proses artıq 
yekunlaşma mərhələsindədir. Bu mexanizmə 
daxil olan beyin ölümü diaqnozunun qoyul-
ması, orqan transplantasiyası koordinatlarının 
yetişdirilməsi, milli koordinasiya mərkəzinin ya-
radılması və s. istiqamətdə işlər davam etdirilir.

– Hələlik qonşu ölkələrdə, Azərbaycanda 
olduğu kimi, transplantasiya proqramları 
icra olunmur. Mircəlal həkim, siz ölkəmizdə 
belə bir nadir tibbi fəaliyyəti təşkil 
etdiyinizə görə xalqımızın rəğbətini və 
minnətdarlığını qazanmısınız. Müsahibəyə 
görə isə çox sağ olun.

Namiq QƏDİMOĞLU, 
“Xalq qəzeti”

Dövlət başçısı yerli telekanallara müsahibəsində işğaldan 
azad edilmiş ərazilərdə tarix və mədəniyyət abidələrinin 
bərpasından da danışmış, işğaldan sonra həyata keçirilən 

layihələrin davam etdiriləcəyini bildirmişdir.

Həqiqətən tarix və mədəniyyət 
abidələrinin qorunması, bərpası, 
təbliği, onların istifadəsinə nəzarət ba-
xımından 2021-ci ildə həm beynəlxalq 
platformalarda, həm də ölkə 
səviyyəsində əhəmiyyətli layihələr 
reallaşdırılmışdır.

Məlumdur ki, Prezident İlham 
Əliyev 2019-cu il oktyabrın 22-də 
Mədəni İrsin Qorunması, İnkişafı 
və Bərpası üzrə Dövlət Xidmətinin 
fəaliyyətinin təkmilləşdirilməsi haqqın-
da fərman imzalayıb. Fərmana uyğun 
olaraq, Bakı, Gəncə, Şabran, Salyan 
və Qəbələ regional idarələri fəaliyyətə 
başlayıb. Bu idarələrin yaradılmasın-
da məqsəd dövlət mühafizəsində olan 
tarix və mədəniyyət abidələrinin qo-
runması sahəsində dövlət nəzarətinin 
gücləndirilməsi, idarəçilikdə 
səmərəliliyin təmin edilməsi, eyni za-
manda, daşınmaz tarix və mədəniyyət 
abidələri və qoruqların mühafizəsinin 
müasir səviyyədə təşkili, müasir 
texnologiyaların və aparıcı beynəlxalq 
təcrübənin tətbiqindən ibarətdir. Hazır-
da bu idarələrin maddi-texniki bazala-
rının formalaşdırılması istiqamətində 
işlər davam etdirilir.

Mədəni irsin qorunması işinin 
kompleks şəkildə təşkil edilməsi 
məqsədilə abidələrin pasportlaş-
dırılması və mühafizə zonalarının 
müəyyənləşdirilməsi işləri il ərzində 
davam etdirilib. Dövlət xidmətindən 
bildirmişlər ki, 110 tarix-mədəniyyət 
abidəsinin pasportu və 72 abidənin 
mühafizə zonası təsdiq edilib. Ha-
zırda daha 155 abidənin pasportu, 
abidələrin mühafizə zonaları üzrə isə 
108 layihənin hazırlanması üzərində 

iş aparılır. Pasportu hazırlanan 
abidələrin 42-si və mühafizə zonası 
hazırlanan abidələrin isə 10-u işğal-
dan azad edilmiş ərazilərin payına 
düşür.

Ötən il daşınmaz tarix və 
mədəniyyət abidələrində bərpa-
konservasiya işlərinin aparılması 
sahəsində bir neçə layihə reallaşdı-
rılmışdır. Şabran rayonunda yerləşən 
Çıraqqala abidəsində bərpa-
konservasiya işləri davam etdirilib. 
Qazax rayonunda Müəllimlər Seminari-
yasının binasının bərpasına başlanılıb. 
Daha 10 abidədə bərpa-konservasiya 
işlərinin aparılması məqsədilə layihə-
smeta sənədlərinin hazırlanması üçün 
müvafiq addımlar atılıb.

Ötən ilin martında “Çıraqqala–
Şabran”, “Qədim Şəmkir şəhəri” və 
“Orta Əsr Ağsu şəhəri” Dövlət Tarix-
Mədəniyyət qoruqlarının əsasnamələri 
təsdiq olunub.

İşğaldan azad olunmuş 
ərazilərindəki mədəniyyət 
obyektlərinin monitorinqi, ilkin inven-
tarlaşdırılması və mühafizə tədbirləri 
həyata keçirilib. Monitorinqlər zamanı 
dövlət qeydiyyatında olan 403 tarix-
mədəniyyət abidəsinə baxış keçirilib. 
Dövlət qeydiyyatında olmayan tarixi, 
memarlıq, arxeoloji əlamət daşıyan 
162 obyektin monitorinqi aparılıb. 
Monitorinqlər Şuşa, Cəbrayıl, Füzuli, 
Zəngilan, Xocavənd, Qubadlı, Ağdam, 
Tərtər, Laçın və Kəlbəcər rayonlarını 
əhatə edib.

Ölkə ərazisində olan bir sıra 
abidələrin UNESCO-nun Dünya İrsi Si-
yahısına daxil edilməsi üçün sənədlər 
hazırlanıb. Beynəlxalq ekspertlərdən 

ibarət nümayəndə heyətinin işğaldan 
azad edilmiş ərazilərə səfərləri təşkil 
olunub. Səfər çərçivəsində ekspert qru-
pu Ağdam, Cəbrayıl, Füzuli, Zəngilan, 
Tərtər, Xocavənd, Kəlbəcər rayonla-
rında yerləşən və erməni vandalizminə 
məruz qalmış daşınmaz tarix və 
mədəniyyət abidələrinə baxış keçi-
rib, məlumatlar toplanılıb. Həmçinin 
BMT-nin Sivilizasiyalar Alyansının ali 
nümayəndəsi Migel Anhel Moratinosun 
ölkəmizə səfəri çərçivəsində Füzuli 
və Ağdam şəhərlərinə səfər təşkil 
edilib. Qonaq işğalçı Ermənistanın 
törətdiyi vəhşiliklər, eləcə də tarixi, dini 
və mədəni abidələrimizin vandalizmə 
məruz qalması barədə ətraflı 
məlumatlandırılıb.

Ötən il dövlət xidmətinin 
fəaliyyətində Zəfər Gününün birin-
ci ildönümünə həsr edilmiş “Böyük 
Qayıdış: mədəniyyətin dirçəlişi” adlı 
beynəlxalq konfrans da yaddaqalan 
olub. Tədbirdə yerli və xarici qo-
naqlar, ekspertlər, eləcə də dövlət 
rəsmiləri və diplomatik korpusun 
nümayəndələri iştirak ediblər.

Qarşıda isə mühüm vəzifələr du-
rur. Məlumdur ki, 2022-ci ili Prezident 
İlham Əliyev “Şuşa ili” elan etmiş-
dir. Ötən il ərzində Şuşa şəhərində 
yerləşən abidələrin elektron xəritəsi 
tərtib edilib. Şuşada aparılan moni-
torinq çərçivəsində 45 tarixi abidənin 
üzərinə məlumat lövhələri quraşdırı-
lıb. Eyni zamanda, Şuşa şəhərində 
dövlət qeydiyyatına alınmış tarix-me-
marlıq abidələrinin kataloqu hazır-
lanıb. Hazırda “Şuşa – Azərbaycan 
mədəniyyətinin paytaxtı” adlı nəşrin 
çap olunması ilə bağlı işlər aparılır.

Bundan əlavə, Şuşa şəhərində 

abidələrin “Bərpa təlimatı” hazırla-
nıb. Sənəddə işğalın nəticələri və 
səbəb olduğu dağıntılar, abidələrin 
monitorinqi və inventarlaşdırılması, 
abidələrin bərpası və regenerasiyası, 
bərpa prosesi, abidələrin identifi-
kasiya və lokalizasiya məlumatları, 
tikililərin tipologiyası və xüsusiyyətləri, 
abidələrin bərpa statusu və risk fak-
torları, onların qorunması üçün təcili 
mühafizə tədbirləri, tarixi-memarlıq 
tədqiqatları və memarlıq tipologiyası 
öz əksini tapıb.

Dövlət xidmətindən onu da 
bildirmişlər ki, “İşğaldan azad olunmuş 
şəhər və rayonlarda tarix-mədəniyyət 
abidələrinin qorunması və bərpası 
ilə əlaqədar “yol xəritəsi” hazırla-
naraq aidiyyəti üzrə təqdim olunub. 
Dövlət Şəhərsalma və Arxitektura 
Komitəsinin müraciəti əsasında Şuşa, 
Ağdam və Füzuli rayonlarının baş pla-
nı ilə bağlı müvafiq rəy də hazırlanıb 
aidiyyəti üzrə göndərilib. Eyni zaman-
da, Xocavənd rayonunda “Azıx-Tağlar 
mağara düşərgələri” Dövlət Tarix-
Arxeoloji Qoruğunun təsis edilməsi 
məsələsi ilə bağlı müzakirələr aparılıb 
və müvafiq sənədlər razılaşdırılaraq 
aidiyyəti üzrə təqdim edilib.

Ötən il dövlət xidməti tərəfindən 
Ağdam şəhərində Üzərliktəpə arxe-
oloji abidəsinin, Cümə məscidinin, 
İmarət abidələr kompleksinin, Qiyaslı 
kənd məscidinin bərpası ilə bağlı 
konsept və layihələr də hazırlanıb, 
Üzərliktəpə yaşayış yerində arxeoloji 
qazıntıların aparılması təşkil olunub.

M.MÜKƏRRƏMOĞLU,  
“Xalq qəzeti”

Tarix və mədəniyyət abidələrinin qorunması, 
bərpası və təbliği diqqət mərkəzindədir

Şuşa şəhərində, görün, nə qədər böyük işlər görülüb. Eyni 
zamanda, Ağdam, Zəngilan, Hadrut, Daşaltı məscidlərinin 
təməli qoyulub və təmir işlərinə start verilib. Yəni, bunları sa-
dalamaq üçün çox vaxt lazımdır, mən də çalışıram ki, hər bir 
layihəyə daim diqqət göstərim.

Azərbaycan Respublikasının Prezidenti  
İlham Əliyevin yerli telekanallara müsahibəsindən

Ağır gündə yan-yana – iki qardaş, iki döyüşçü... 
Vətən müharibəsinin qəhrəmanları 

– bir ailənin iki oğlu, Qarabağla, qa-
rabağlılarla heç bir qohumluq əlaqəsi 
olmayan, əslən Sabirabad rayonu Qa-
raqaşlı kəndinin sakini olan qardaşlar 
hər gün onlara çağırış gələcəyini 
gözləyirlər... O qardaşlar ki, ataları 
hələ onlar uşaq ikən rəhmətə gedib. 
Analarının görən gözü, tutan əli olub-
lar. Yaxşı olar ki, həmin günləri Seyfəli 
göz önünə gətirsin. Çünki Seyfəli də, 
Həmid də 44 günlük İkinci Qarabağ 
müharibəsində iştirak etmək üçün 
ön cəbhədə olub, yaralanıb, müxtəlif 
dərəcəli bədən xəsarətləri alıblar. 

Sentyabrın 29-da Seyfəliyə çağırış 
gələndə o, Bakıda olub. Çağırışdan 
xəbər tutan kimi tərəddüd etmədən 
rayona, Səfərbərlik və Hərbi Xidmətə 
Çağırış üzrə Dövlət Xidmətininin 
Sabirabad rayon şöbəsinə gedib. 
Qardaşı Həmid də, həmçinin onunla 
birgə yollanıb. Qeyd edək ki, Həmid, 
hətta, general-mayor Polad Həşimov 
şəhid olanda könüllü olaraq ordu 
sıralarına yazılmaq üçün müraciət 
edibmiş. Seyfəli danışır: “Qarda-
şım orada döyüşə getmək istədiyini 
bildirsə də, razı olmadılar. Dedilər ki, 
iki qardaşsınız, eyni anda hər ikinizi 
apara bilmərik”.

Qardaşlar şöbənin həyətinə 
günlərlə ayaq döyüb təkidlə Vətən 
torpaqlarının işğaldan azad edilməsi 
uğrunda döyüşə getmək istədiklərini 
bildiriblər. Bəlkə də orada xidmətin 
əməkdaşlarına yalvarıblar ki, onları 
bir-birindən ayırmasınlar, ikisini də 
bir yerdə, eyni əraziyə aparsınlar. 
Nəhayət ki, razılıq alıblar. Həmid heç 
evə gedib ailəsi, övladları ilə sağol-
laşa bilməyib. İki qardaş eyni vaxtda 
Qarabağın işğaldan azad edilməsi 
üçün gedən döyüşlərə qatılıblar.

S.İsgəndərov deyir ki, qarda-
şı Cəbrayıl istiqamətində gedən 
döyüşlərdə yaralanıb: “İkimiz də 
döyüşə bir yerdə getdik. Füzu-
li, Cəbrayıl, Qubadlı istiqmətində 
döyüşlərdə iştirak etdik. Qarda-
şım Həmid oktyabrın səkkizində 
Cəbrayılda gedən döyüşlərdə ağır 
yaralandı. Düşmənin atdığı minaa-
tan mərmisi düz onun yanına düşüb. 
Qəlpələr kürəyinə dəyərək kürək 
nahiyyəsini yaralayıb, ağ ciyərlərini 
ciddi zədələyib. O, yaralananda biz 

eyni istiqamətdə deyildik. Qarda-
şımın onurğa sütunu zədələndiyi 
üçün beldən aşağısını hiss etməyib. 
Elə bilib ki, bədəni iki yerə ayrılıb. 
Həmidin ciyəri zədələndiyindən ağ-
zından qan gəlib. Deyir, düşündüm ki, 
iki dəqiqəyə nəfəsim kəsilər, ölərəm. 
Amma şəhid olacağını düşünüb 
ürəkdən gülümsəyib. Bir neçə dəqiqə 
sonra ölmədiyini görəndə, sol əli ilə 
bədənini yoxlayıb, görüb ki, ikiyə 
bölünməyib. Ondan sonra özündə güc 
toplayıb ayağa qalxıb”.

Həmid danışır: “Həmin an güclə 
nəfəs alırdım, danışa bilmirdim. 
Birdən yanımdakı döyüş yoldaşımın 
ayağının topuqdan aşağı hissəsinin 
olmadığını gördüm. Əsgər yoldaşı-

mın ayağını bağlamaq üçün rezin 
(jqut) götürmək istədim, amma sağ 
əlimi tərpədə bilmədim. O biri yanım-
dakı döyüşçüyə vəziyyəti birtəhər 
izah etdim ki, yaralı əsgərin ayağını 
bağlasın. Döyüşçü yoldaşım danışa 
bilmədiyimi, ağzımdan qan gəldiyini 
görüb dedi ki, “sən də yaralısan, nə 
kömək edim”? Mən öləcəyimi güman 
etdiyim üçün, “məni boş ver ona 
kömək et” – dedim. Sonra özümdə 
güc toplayaraq, yaralı yoldaşları-
mın yanından sürünə-sürünə öz 
möqvelərimizə tərəf gəldim ki, meyitim 
düşmən əlinə keçməsin. O vəziyyətdə 
belə ağrıya dözüb, düşündüm ki, 
nəşimi evə param – parça aparsalar, 
anamız dözə bilməz. Ölüm anında 

da bizi min bir əziyyətlə böyüdən 
anamızı düşündüm. O an şəhadət 
gətirdim. Sağ qalacağıma zərrə qədər 
də inamım olmasa da, sürünməyə 
davam etdim. Az sonra bizim zirehli 
maşın məni gördü və məni götürdülər. 
Şükür Allaha ki, yaralarım çox ağır 
olsa da, sağ qaldım. Müalicəm hələ 
də davam edir. Siz mənim qospitaldan 
evə qayıtdığımı görən anamın aldığım 
xəsarətlərə baxmayaraq, sevincdən 
necə hönkürdüyünü görəydiniz. 
O mənzərəni təsvir etməyə sözlər 
acizdir”. 

...Biz də sizin şücaətinizi, hiss 
və həyəcanlarınızı, gecə-gündüz 
bilmədən, soyuqda, yağışda 
meşələrdə, dağlarda qalaraq 
irəlilədiyiniz günləri, düşmənə qan 
uddurduğunuz dəqiqələri, ölümün bir 
addımlığında olduğunuz anları ifadə 
etməkdə acizik. Sizin döyüş yolunuz-
dan nə qədər yazılsa, filmlər çəkilsə 
də, çəkdiyiniz əziyyətin milyondan 
birini ödəməz. Allahdan şəhidlərimizə 
rəhmət, qazilərimizə can sağlığı 
diləyərək, “Var olun, igidlərimiz. 
Vətən sizinlə Vətən olur, bütövləşir” – 
deyirəm.

Seyfəli deyir ki, mən isə qardaşım 
üçün nə qədər nigaran olsam da, 
onun intiqamını almaq üçün sona 
qədər vuruşdum və xidmətimi davam 
etdirdim. Gözümüz nələr görmədi? 
Hər addımımızda ölümlə üz-üzə, diz-
dizə idik... 

... Dekabrın 28-də Ali Baş Ko-
mandanımızın əmrinə əsasən, evə 
qayıtdım. Prezidentimizin sözünə 
qüvvət olaraq, ürəkdən deyə bilərəm 
ki, həqiqətən də, ordumuz düşmənin 
başını dəmir yumruqla əzdi, onları iti 
qovan kimi qovdu.

Xatırladaq ki, Prezident İlham 
Əliyevin müvafiq sərəncamlarına 
əsasən, Həmid İskəndərov “Cəsur 
döyüşçü” və “Cəbrayılın azad olun-
masına görə” medalları ilə, Seyfəli 
İsgəndərov isə “Cəbrayılın azad olun-
masına görə” və “Qubadlının azad 
olunmasına görə” medalları ilə təltif 
olunublar.

Zərifə BƏŞİRQIZI,  
“Xalq qəzeti”

Ötən ilin iyulunda ermənilərin Azərbaycan – Ermənistan 
sərhədinin Tovuz istiqamətində törətdiyi təxribat zamanı general 
Polad Həşimovun xaincəsinə şəhid olduğunu eşidən gənclərimizdə 
vətənpərvərlik, düşmənə nifrət, qəzəb və qisas hissi daha da alovlan-
dı. Ön cəbhəyə getməyə yararlı olan da, olmayan da, yaşı bu xidmətə 
uyğun gələn də, gəlməyən də “biz də döyüşə getmək, düşmənin ba-
şını əzmək istəyirik” – deyə ayağa qalxmışdı. Evlərdə, küçələrdə hər 
kəs bu barədə danışırdı. Qismən səfərbərlik elan olunduqdan sonra 
isə Səfərbərlik və Hərbi Xidmətə Çağırış üzrə Dövlət Xidmətinin istər 
paytaxtdakı, istərsə də rayonlardakı şöbələrinin həyəti hər gün izdi-
hamla dolub boşalırdı. İki qardaş – İsgəndərov Seyfəli Taleh oğlu və 
İskəndərov Həmid Taleh oğlu də həmin günlərdə xidmətin Sabirabad 
rayon şöbəsinə gedərək, adlarını könüllülər sırasına yazdırırlar.

